
ILOVA



“Oʻzsanoatqurilishbank” ATB tizimida 

kredit taʼminoti bilan ishlash 

TARTIBI 

...
7-bob. Kredit taʼminotini qisman ozod etish (shu jumladan,
garov mulklarini bosqichma-bosqich garovdan chiqarish) yoki 
taʼminot tarkibini almashtirish (oʻzgartirish)

111. Bank tizimida kredit taʼminotini qisman ozod etish (shu jumladan,
garov mulklarini bosqichma-bosqich garovdan chiqarish) yoki taʼminot tarkibini almashtirish (oʻzgartirish) amaldagi qonunchilik hujjatlari, Bankning ichki qoidalari hamda mazkur Tartibga qatʼiy rioya qilgan holda amalga oshiriladi. 

Kredit taʼminotini qisman ozod etish (shu jumladan, garov mulklarini bosqichma-bosqich garovdan chiqarish) yoki taʼminot tarkibini almashtirishda (oʻzgartirishda) kredit bitimi boʻyicha dastlabki yoki soʻnggi belgilangan mulkiy va nomulkiy taʼminotlar nisbati oʻzgarmasligi lozim (“Tadbirkorlikni rivojlantirish kompaniyasi” AJ kafilligi bundan mustasno).

112. Mijozning kredit taʼminotini qisman ozod etish (shu jumladan, garov mulklarini bosqichma-bosqich garovdan chiqarish) yoki taʼminot tarkibini almashtirish murojaati tegishli tarkibiy boʻlinmalar (bank tarmoqlari) tomonidan amaldagi qonunchilik hujjatlari, Bank kredit siyosati, boshqa ichki qoidalari va ushbu Tartib talablariga zid kelmasligi oʻrganib chiqilishi lozim.

113. Mijoz (garovga qoʻyuvchi) ning kredit taʼminotini qisman ozod etish (shu jumladan, garov mulklarini bosqichma-bosqich garovdan chiqarish) yoki taʼminot tarkibini almashtirish (oʻzgartirish) boʻyicha arizasi Bank tarmogʻiga kelib tushgan kun bilan roʻyxatga olinadi. Arizalar elektron tarzda ham qabul qilinishi mumkin.

Agar, mijoz (garovga qoʻyuvchi) tomonidan bankka ogʻzaki, telefon orqali yoki elektron axborot vositalari orqali murojaat qilingan taqdirda, ushbu murojaatlarga Bank tomonidan ham ogʻzaki, telefon orqali yoki elektron axborot vositalari orqali javob qaytarilishi lozim.

1-§. Kredit taʼminotini Monitoring departamenti
vakolati doirasida qisman ozod etish 

114. Quyidagi hollarda kredit taʼminotini qisman ozod etish (shu jumladan, garov mulklarini bosqichma-bosqich garovdan chiqarish) Monitoring departamenti vakolati doirasida amalga oshirilishi mumkin:

taqdim etilgan kredit mahsulotining 70 foizidan kam boʻlmagan qismi mijoz tomonidan ixtiyoriy ravishda kredit shartnomasida belgilangan muddatlarda yoki muddatidan oldin qoplanganda; 
taʼminot sifatida garovga taqdim etilgan mulkning garovga olish qiymati (bank bahosi) miqdorida pul mablagʻlari taqdim etilganda;

taʼminot sifatida kredit bitimi qarzdorligi va unga hisoblangan foizlarni qoplashga yetarli boʻlgan likvidli mol-mulk garovi kredit qoldigʻining 125 foizidan (Bankka aloqador shaxslar uchun 130 %, xorijiy valyutadagi kreditlar uchun 150 %dan) yuqorini tashkil etgan kredit bitimlarining garovga olingan mulklarini qisman garovdan chiqarish;

mol-mulk garovi 125 foizidan (Bankka aloqador shaxslar uchun 130 %, xorijiy valyutadagi kreditlar uchun 150 %dan) yuqorini tashkil etgan kredit bitimlari boʻyicha taʼminot sifatida rasmiylashtirilgan kafilliklarni (shu jumladan, “Tadbirkorlikni rivojlantirish kompaniyasi” AJning kafilligini) yoki sugʻurta polislarini taʼminotdan chiqarish (kredit qarzdorliklari kafil hisobidan soʻndirilib kelinayotgan holatlar bundan mustasno);

kredit mablagʻi hisobiga sotib olingan transport vositalari hamda maxsus texnikalarni garovdan chiqarish (Hukumat qarorlariga asosan maqsadli jamgʻarmalar yoki boshqa manbalar hisobidan ajratilgan imtiyozli kredit bitimlari bundan mustasno).

115. Kredit taʼminotini qisman ozod etish (shu jumladan, garov mulklarini bosqichma-bosqich garovdan chiqarish) masalasi Monitoring departamenti tomonidan mustaqil koʻrib chiqilishi uchun mijoz hamda uning kredit bitimi quyidagi talablarga javob berishi shart:

kredit bitimi shartlari qayta koʻrib chiqilgan kredit bitimlari toifasiga kirmagan boʻlishi (Hukumat qarorlariga asosan pandemiya va tabiiy ofatlar sababli shartlari qayta koʻrib chiqilgan kredit bitimlari bundan mustasno);

Bank tizimida va boshqa banklarda muddati oʻtgan kredit qarzdorligi mavjud boʻlmasligi;

kredit mablagʻlari maqsadli ishlatilgan boʻlishi (maqsadli ishlatilish talab etilmaydigan holatlar bundan mustasno);

mijozning kredit tarixida 30 kundan oshgan muddati oʻtgan qarzdorlik shakllanganlik holatlari 3 martadan koʻp boʻlmasligi;

vakolatli organ qarori asosida belgilangan shartlarning toʻliq bajarilganligi;

avvalgi olingan kreditlari boʻyicha 90 kundan oshgan muammoli kredit bitimi qarzdorliklari yuzaga kelmaganligi yoki sud jarayonlari olib borilmaganligi;

taʼminot tarkibidan qisman ozod qilinayotgan mulk, taʼminotdan chiqarilmayotgan boshqa mol-mulklardan yuqori (likvidli) boʻlmasligi;

“Tadbirkorlikni rivojlantirish kompaniyasi” AJning kafilligi taqdim qilingan hollarda kredit shartnomasida koʻrsatilgan garovni taʼminotdan chiqarishdan oldin “Tadbirkorlikni rivojlantirish kompaniyasi” AJning roziligi olinishi lozim.
116. Mijoz (garovga qoʻyuvchi)ning arizasi Bank tarmogʻiga kelib tushgandan boshlab 5 bank ish kunidan kechiktirilmasdan koʻrib chiqilishi lozim.
117. Bank tarmogʻi rahbari ariza bilan tanishib chiqib, unga tanishuv belgisini qoʻyadi (tanishuv belgisi elektron tarzda ham boʻlishi mumkin) hamda oʻrnatilgan tartibda koʻrib chiqish uchun Tarmoqlardagi monitoring xizmati xodimiga yoʻnaltiradi.

118. Tarmoqlardagi monitoring xizmati xodimi tomonidan ariza Tartibning 114 va 115-bandlariga asosan 2 bank ish kunidan kechiktirilmagan holda oʻrganilib, tegishli hujjatlarni ilova qilgan holda Bank tarmogʻi rahbari/boshqaruvchisi tomonidan imzolangan xizmat yozishmasi bilan Monitoring departamentiga yuboriladi.

119. Monitoring departamentining masʼul xodimi tomonidan 2 bank ish kuni ichida Bank tarmogʻining xizmat yozishmasi, ariza va ilova qilingan boshqa hujjatlarga asosan kredit taʼminotini qisman ozod etish (shu jumladan, garov mulklarini bosqichma-bosqich garovdan chiqarish) yuzasidan xulosa tayyorlanadi hamda imzolash uchun Monitoring departamenti direktoriga kiritiladi va Monitoring departamenti direktori tasdigʻi olinadi.

120. Kredit taʼminotini qisman ozod etish haqidagi ijobiy xulosa Monitoring departamenti direktori tomonidan imzolangandan soʻng ariza boʻyicha kredit taʼminoti qismi 1 bank ish kuni ichida kredit taʼminoti tarkibidan chiqariladi.

Notarial tasdiqlangan koʻchar va/yoki koʻchmas mulk(lar) garovi shartnomalari ostida taqdim etilgan kredit mahsulotlari boʻyicha kredit taʼminotini qisman ozod etishda:

a) mulk 2019-yil 1-yanvar va undan oldin garovga olingan boʻlsa, Monitoring departamenti masʼul xodimi tomonidan “CROBS” elektron Bank dasturining tegishli modulida notarial idoraga xat loyihasi tayyorlanadi hamda Monitoring departamenti direktoriga elektron raqamli imzosi (ERI) bilan tasdiqlash uchun yuboriladi, “CROBS” elektron Bank dasturi orqali Monitoring departamenti direktori tasdigʻi olingandan soʻng, iABS dasturi orqali garov reyestridagi garov sifatida boʻlgan mol-mulkka nisbatan bankning huquqlari toʻgʻrisidagi yozuv oʻchiriladi;

b) mulk 2019-yil 1-yanvar va undan keyin garovga olingan boʻlsa, Monitoring departamenti masʼul xodimi tomonidan “CROBS” elektron Bank dasturining tegishli modulida notarial idoraga xat tayyorlanadi hamda Monitoring departamenti direktoriga elektron raqamli imzosi (ERI) bilan tasdiqlash uchun yuboriladi, “CROBS” elektron Bank dasturi orqali Monitoring departamenti direktori tasdigʻi olingandan soʻng, iABS dasturi orqali garov reyestridagi yozuvi oʻchirilib, Adliya vazirligining “Notarius” avtomatlashtirilgan axborot tizimi bank.birdarcha.uz platformasi yoki iABS dasturi orqali garov taqiqi Monitoring departamenti masʼul xodimi tomonidan yechiladi.

Garovga olingan mulklarni garovdan chiqarish Monitoring departamenti direktori (ishda boʻlmagan vaqtlarda direktor oʻrinbosarlari)ning imzosi yoki elektron raqamli imzosi (ERI) asosida amalga oshirilishi shart.

121. Tarmoqlardagi monitoring xizmati xodimi/Monitoring departamenti tomonidan mijoz (garovga qoʻyuvchi)ning arizasi rad etilgan taqdirda 1 bank ish kunidan kechiktirmasdan rad etish asoslari koʻrsatilgan holda belgilangan tartibda javob xati yuboriladi.

2-§. Taʼminot tarkibini almashtirish (oʻzgartirish)
va boshqa hollarda qisman ozod etish
122. Mijoz (garovga qoʻyuvchi) kredit taʼminotini mazkur bobning 1-paragrafida nazarda tutilganidan tashqari boshqa hollarda qisman ozod etish yoki taʼminot tarkibini almashtirish (oʻzgartirish) haqidagi ariza bilan Bank tarmogʻiga murojaat qilishda arizasiga mazkur Tartibning 8-ilovasida koʻrsatilgan hujjatlarni ilova qilishi lozim.

123. Bank tarmogʻi rahbari ariza bilan tanishib chiqib, arizaga tanishuv belgisini qoʻyadi (tanishuv belgisi elektron tarzda ham boʻlishi mumkin) hamda oʻrnatilgan tartibda koʻrib chiqish uchun mijoz segmentidan kelib chiqib mijoz bilan ishlovchi biznes menejerga yoʻnaltiradi.

124. Mijoz (garovga qoʻyuvchi)ning arizasi Bank tarmogʻiga kelib tushgan kundan eʼtiboran oʻn besh kundan kechiktirmay, qoʻshimcha oʻrganish va (yoki) tekshirish, qoʻshimcha hujjatlarni soʻrab olish talab etilganda esa bir oygacha boʻlgan muddatda koʻrib chiqilishi lozim.

125. Kredit taʼminotini qisman ozod etish yoki taʼminot tarkibini almashtirish (oʻzgartirish) boʻyicha mijozga qoʻyiladigan asosiy talablar quyidagilar:

1) kredit bitimi boʻyicha muddati oʻtgan kredit qarzdorligi boʻlmasligi;

2) oʻzaro aloqador qarz oluvchilar guruhining Bank tizimida muddati oʻtgan kredit qarzdorliklari mavjud boʻlmasligi;

3) 2-sonli kartoteka hisobvaragʻida qarzdorlik mavjud boʻlmasligi;

4) KATM onlayn maʼlumotnomasiga asosan mijozning barcha tijorat banklari hamda oʻzaro aloqador qarz oluvchilar guruhining Bank tizimida “qoniqarsiz”, “shubhali” va “umidsiz” toifalarida tasniflangan joriy (amaldagi) kreditlari mavjud boʻlmasligi;

5) oxirgi 12 oyda Bank tizimida oydan oyga oʻtgan kredit toʻlovlari (asosiy qarz va/yoki foiz) 2 martadan koʻp boʻlmasligi;

6) Bank tizimida bugungi kunda mavjud kreditlari yuzasidan asosiy qarzdorlik boʻyicha oraliq hamda yakuniy toʻlov muddatini uzaytirish holatlari jami 2 tadan koʻp boʻlmasligi;

7) Bank tizimida bugungi kunda mavjud kreditlari yuzasidan kreditga hisoblangan foiz qarzdorligi boʻyicha toʻlov muddatini uzaytirish holatlari jami 2 tadan koʻp boʻlmasligi;

8) Bank tizimida bugungi kunda mavjud kreditlari yuzasidan asosiy qarzdorlik boʻyicha shartlari qayta koʻrib chiqilgan hisobvaraqlarida qoldiq mavjud boʻlmasligi;

9) Bank tizimida mavjud kreditlar boʻyicha muddati uzaytirilgan foiz qarzdorliklari qoldigʻi mavjud boʻlmasligi;

10) Bank tizimida bugungi kunda mavjud kreditlari yuzasidan vakolatli organ tomonidan belgilangan shartlarini bajarmaslik holatlari mavjud boʻlmasligi;

11) Bank tizimida bugungi kunda mavjud kreditlari yuzasidan maqsadsiz ishlatilganlik holatlari mavjud boʻlmasligi lozim (maqsadli ishlatilganlik yuzasidan tekshiruv Tarmoqlardagi monitoring xizmati maqsadli ishlatilganlik toʻgʻrisidagi dalolatnomaga asosan amalga oshiriladi, bunda kreditlar boʻyicha maqsadli ishlatilganlik toʻgʻrisidagi dalolatnoma muddati yetib kelmagan, mijoz yetkazib beruvchini xizmat/mahsulot yetkazib bermaganligi uchun uni sudga bergan hamda kredit mablagʻlarini maqsadli ishlatilishini tekshirish lozim boʻlmagan mahsulotlar orqali ajratilgan kreditlar boʻyicha ushbu shart qoʻllanilmaydi);

12) mijozning Majburiy ijro byurosi tomonidan ochilgan ijro ishi boʻyicha toʻlanishi lozim boʻlgan qarzdorliklari boʻlmasligi;

13) mijozga nisbatan oxirgi 3 yilda kredit shartnoma shartlari bajarilmaganligi yuzasidan sudga murojaat qilinib, ular qisman/toʻliq qanoatlantirilgan boʻlmasligi lozim.

126. Mijoz bilan ishlovchi biznes menejer ariza yuzasidan dastlab taʼminot tarkibidagi barcha mulkiy garovlar joyiga chiqqan holda oʻrganadi, ushbu garov obyektlari holatini, dastlab kredit mahsuloti taqdim etilgunga qadar olingan fotosuratlar asosida solishtirib, garov mulkiga ziyon yetkazilmaganligini tekshiradi.

127. Ariza va taqdim etilgan hujjatlardan kelib chiqib, mijoz bilan ishlovchi biznes menejer 2 bank ish kunidan kechiktirmagan holda mazkur Tartibning 9-ilovasida keltirilgan namunaviy shakldagi xulosa tayyorlaydi. 

Bunda xulosa mijoz bilan ishlovchi biznes menejer va Bank tarmogʻi rahbari tomonidan imzolanishi lozim. Xulosa asoslantirilgan va ijobiy boʻlishi shart.

128. Taʼminot tarkibidagi mol-mulklar almashtirilishi (oʻzgartirilishi)da, garov obyekti oʻrniga taqdim etilayotgan mol-mulk mazkur Tartib qoidalariga asosan Baholash komissiyasi tomonidan oʻrganib chiqiladi va 2 bank ish kunidan kechiktirilmagan holda garov bahosini kelishish dalolatnomasi rasmiylashtiriladi. Bunda, Baholash komissiyasi tomonidan taʼminotdagi mol-mulk narxi oshirilishi koʻzda tutilgan hollar (narx oshirilishining asoslari yaʼni qoʻshimcha qurilish qilinganligi, bozordagi narxning oshishi va b.) oʻrganilishi lozim.

129. Arizaga zarur hujjatlar toʻliq ilova qilinmagan taqdirda va/yoki boshqa holatlar yuzasidan ariza kelib tushgan kundan eʼtiboran 5 bank ish kuni ichida Bank tarmogʻi rahbarining imzosi bilan bu haqda mijoz (garovga qoʻyuvchi) ni yozma ravishda xabardor qilishi kerak.

130. Bank tarmogʻi tomonidan mijoz (garovga qoʻyuvchi)ning arizasi, mijoz bilan ishlovchi biznes menejerning asoslantirilgan xulosasi va tegishli hujjatlar Monitoring departamentiga “iABS” dasturiy taʼminoti orqali yuboriladi.

131. Monitoring departamenti tomonidan kredit taʼminotini mazkur bobning 1-paragrafida nazarda tutilganidan tashqari boshqa hollarda qisman ozod etish yoki taʼminot tarkibini almashtirish (oʻzgartirish) masalasi amaldagi qonunchilik hujjatlari, Bank kredit siyosati, boshqa ichki qoidalari va ushbu Tartib talablari asosida masalasi 3 bank ish kuni ichida oʻrganiladi.

Oʻrganish natijalariga koʻra Monitoring departamenti tomonidan:

kredit taʼminotini mazkur bobning 1-paragrafida nazarda tutilganidan tashqari boshqa hollarda qisman ozod etish masalasi boʻyicha ijobiy xulosaga kelingan taqdirda kredit taʼminotini qisman ozod etishga ruxsat beriladi; 
kredit taʼminotini mazkur bobning 1-paragrafida nazarda tutilganidan tashqari boshqa hollarda qisman ozod etish masalasi Tartibning 125-bandi talablariga mos kelmagan taqdirda xulosa rasmiylashtiriladi va masala vakolatli organ muhokamasiga kiritiladi;

taʼminot tarkibini almashtirish (oʻzgartirish) masalasi boʻyicha xulosa rasmiylashtiriladi va masala vakolatli organ muhokamasiga kiritiladi.

132. Monitoring departamenti tomonidan kredit taʼminotini qisman ozod etish yoki taʼminot tarkibini almashtirish (oʻzgartirish) masalalari “iABS” dasturiy taʼminoti orqali taqdim etilgan skaner qilingan fayllar (hujjatlar) asosida oʻrganiladi. Ushbu hujjatlarning va ulardagi imzolarning haqqoniyligi yuzasidan Monitoring departamenti javobgar hisoblanmaydi.

133. Mijoz (garovga qoʻyuvchi) ning arizasi Monitoring departamenti yoki vakolatli organ tomonidan koʻrib chiqilib, tegishli (ijobiy yoki salbiy) qaror qabul qilinganda, bu haqda Bank tomonidan 3 ish kunidan kechiktirmasdan mijoz (garovga qoʻyuvchi) ga javob xati yuboriladi (ariza rad etilgan taqdirda rad etish asoslari koʻrsatilgan boʻlishi lozim).

134. Monitoring departamenti yoki tegishli vakolatli organ qarori rasmiylashtirilgandan soʻng Tarmoqlardagi monitoring xizmati tomonidan kredit-taʼminot hujjatlariga (kredit shartnomasi, taʼminot bilan bogʻliq hujjatlar va b.) oʻzgartirish kiritish ishlari olib boriladi. Bunda ushbu hujjatlarni rasmiylashtirish bilan bogʻliq ishlar mijoz bilan ishlovchi biznes menejer tomonidan amalga oshiriladi. 

135. Barcha rasmiylashtirilgan hujjatlar iABS dasturidagi shartlari oʻzgartirilayotgan kredit bitimiga kiritilishi lozim.

...
“Oʻzsanoatqurilishbank” ATB tizimida kredit taʼminoti bilan ishlash tartibiga
8-ILOVA
Taʼminot tarkibini almashtirish (oʻzgartirish) 
va boshqa hollarda qisman ozod etishda taqdim etiladigan 
HUJJATLAR
1. Qarzdor arizasi.

2. Qarzdor taʼsischilar qarori (garovdan ozod etish holatlari bundan mustasno).

3. Yangi taqdim etilayotgan mulkni garovga beruvchi uchinchi shaxs (korxona) taʼsischilarining kredit taʼminoti sifatida mulkni garovga berish yuzasidan roziligi.

4. Yangi taqdim etilayotgan mulkni garovga beruvchi uchinchi shaxs korxonaning taʼsis hujjatlari (agar korxonaga boshqa bank tomonidan xizmat koʻrsatilsa).

5. Yangi taqdim etilayotgan mulkni garovga beruvchi uchinchi shaxs korxona direktori va bosh buxgalterining pasport (ID karta) nusxasi (agar korxonaga boshqa bank tomonidan xizmat koʻrsatilsa).

6. Yangi taqdim etilayotgan kafil korxona taʼsischilarining kafillik taqdim etish boʻyicha roziligi.

7. Yangi taqdim etilayotgan kafil korxonaning oxirgi hisobot davri uchun Balans (F1) va moliyaviy natijalar (F2) toʻgʻrisidagi hisobotlari (Davlat soliq qoʻmitasi maʼlumotlar bazasidan onlayn tarzda olingan holatlar bundan mustasno).

8. Yangi taqdim etilayotgan kafil korxonaning taʼsis hujjatlari (agar korxonaga boshqa bank tomonidan xizmat koʻrsatilsa);

9. Yangi taqdim etilayotgan Kafil korxona direktori va bosh buxgalterining (agar mavjud boʻlsa) pasport (ID karta) nusxasi (agar korxonaga boshqa bank tomonidan xizmat koʻrsatilsa);

10. Yangi taqdim etilayotgan Kafil korxonaning boshqa banklardagi hisob raqamlari buyicha oxirgi 12 oylik aylanmasi toʻgʻrisida maʼlumot (agar korxonaga boshqa bank tomonidan xizmat koʻrsatilsa).

*Yuqorida koʻrsatilgan standart hujjatlar toʻplamidan tashqari mijozdan dastlabki oʻzgartirish turidan kelib chiqib boshqa hujjatlar ham talab qilinishi mumkin.

